
Annotatsiya. Maqolada mamlakatda eksport hajmini oshirish maqsadida eksportni rag‘batlantirish manbalari va ulardan 
oqilona foydalanish, moliyaviy vositalar hamda ularni takomillashtirishning asosiy yo‘nalishlari yoritilgan. Shuningdek, 
eksportni rag‘batlantirishning xorij tajribasi, bir qator mamlakatlar — Xitoy, Yaponiya, Koreya Respublikasi, Turkiya va 
Hindiston tajribalari o‘rganilgan hamda ulardagi eksportni moliyalashtirish vositalari tahlil qilingan. Shu bilan bir qatorda, 
O‘zbekiston Respublikasi uchun taklif va tavsiyalar ishlab chiqilgan.

Kalit so‘zlar: eksport, eksportni rag‘batlantirish, eksportni moliyalashtirish manbalari, tashqi savdo, bojxona imtiyozlari, 
Erkin iqtisodiy zonalar, qo‘shilgan qiymat solig‘i (QQS).
Abstract. The article covers the sources of export promotion and their rational use, financial instruments and the main 
directions of their improvement in order to increase the volume of exports in the country. Also, foreign experience in 
export promotion, the experience of a number of countries - China, Japan, the Republic of Korea, Turkey and India, is 
studied, and export financing instruments in them are analyzed. At the same time, proposals and recommendations are 
developed for the Republic of Uzbekistan.

Keywords: Export, export promotion, sources of export financing, foreign trade, customs privileges, Free economic 
zones, value added tax (VAT).
Аннотация. В статье рассматриваются источники стимулирования экспорта и их рациональное использование, 
финансовые инструменты и основные направления их совершенствования с целью увеличения объёма экспорта 
страны. Также изучается зарубежный опыт стимулирования экспорта, опыт ряда стран – Китая, Японии, 
Республики Корея, Турции и Индии, и анализируются инструменты финансирования экспорта в этих странах. 
Одновременно разрабатываются предложения и рекомендации для Республики Узбекистан.

Ключевые слова: Экспорт, содействие экспорту, источники финансирования экспорта, внешняя торговля, 
таможенные льготы, свободные экономические зоны, налог на добавленную стоимость (НДС).

K I R I S H
Eksportni rivojlantirishni davlat tomonidan rag‘batlantirish rivojlangan va rivojlanayotgan mamlakatlarning 

zamonaviy tashqi savdo siyosatining muhim yo‘nalishlaridan biridir. Davlat eksportini qo‘llab-quvvatlash tizimi 
umuman olganda qulay makroiqtisodiy iqlimni yaratishga hamda ishlab chiqaruvchilar va eksport qiluvchilar 
uchun zarur eksport imtiyozlarini berishga qaratilgan chora-tadbirlar majmuini o‘z ichiga oladi. Mamlakatlarda 
eksportni qo‘llab-quvvatlash tizimining asosiy elementlariga ikki tomonlama va ko‘p tomonlama savdo 
shartnomalarini tuzish orqali eksport uchun umumiy qulay savdo-siyosiy muhitni yaratish; moliyaviy chora-

tadbirlar, shu jumladan ishlab chiqarishni moliyalashtirish va eksportni to‘g‘ridan-to‘g‘ri moliyaviy qo‘llab-
quvvatlash; eksportni rag‘batlantirish choralari, shu jumladan eksport qiluvchilarni axborot va maslahat bilan 
qo‘llab-quvvatlash hamda tashqi bozorga tovarlar va xizmatlarni taklif qilish bo‘yicha amaliy yordam berish 
kiradi. Bundan tashqari, eksportni rag‘batlantirish bo‘yicha chora-tadbirlar majmuiga maxsus eksport zonalari 
faoliyatini tashkil etish kirib, ular doirasida investitsiya importiga bojsiz kirish imkoniyati berilishi, sanoat 
eksportini yaratish uchun xorijiy investitsiyalar jalb qilinishi hamda kichik va o‘rta biznesning eksport salohiyatini 
rivojlantirish nazarda tutiladi.

Eksportni davlat tomonidan qo‘llab-quvvatlashning jahon amaliyoti uzoq tarixga ega. AQSh, Yaponiya, 
Germaniya, Buyuk Britaniya, Kanada va Koreya Respublikasi tajribalarini o‘rganish shuni ko‘rsatadiki, moliyaviy 
vositalar eksportni rag‘batlantirishning eng samarali shakli hisoblanadi.

M A V Z U G A  O I D  A D A B I Y O T L A R  S H A R H I
Bir qator tajribadan kelib chiqqan tadqiqotlar natijalari shuni ko‘rsatadiki, mamlakatlardagi yaxshi rivojlangan 

va samarali faoliyat ko‘rsatayotgan moliyaviy sektorlar davlatning tashqi savdosini rivojlantirishga hissa 
qo‘shadi. Xususan, Finger and Shulnetch (1999) moliya sektori xalqaro savdoda muhim xizmatlarni taqdim 
etishini, agar ushbu xizmatlar mavjud bo‘lmasa, savdo operatsiyalari xarajatlari sezilarli darajada oshishini 
ta’kidlaydi. Ular moliyani savdoni rivojlantirishning muhim vositasi deb bilishadi. Beck (2003) 56 mamlakatda 
36 sanoat tarmog‘i uchun tashqi moliyalashtirishga bog‘liqligi to‘g‘risidagi ma’lumotlardan foydalangan holda, 
moliyaviy sektori yuqori darajada rivojlangan mamlakatlarda tashqi moliyalashtirishdan ko‘proq foydalanadigan 
tarmoqlarda eksportning umumiy hajmi va savdo balansining qiymati yuqori bo‘lishi haqida xulosa qilgan. 
Susanto va Rosson and Costa (2011) moliyaviy rivojlanish ishlab chiqarish tarmoqlarining, ayniqsa 
rivojlanayotgan mamlakatlarda, o‘zaro savdo oqimlariga ijobiy ta’sir ko‘rsatishini ko‘rsatgan.

Assiedu-Appiah (2005) yozishicha, eksport-import shartlariga javob beradigan turli to‘lov turlarini taklif 
qilish imkoniyati mavjud bo‘lsa, buyurtma olish ehtimoli yuqori bo‘ladi. Auboin (2007) savdo operatsiyalarining 
90 foizdan ortig‘i turli xil kreditlar, sug‘urta yoki kafolatlar bilan bog‘liqligini ta’kidlaydi.

Jahon banki ekspertlari Xose Gilherme Rays va Tomas Farol (2012) fikrlariga ko‘ra, tashqi moliyalashtirish 
eksport qiluvchi ishlab chiqaruvchilarning raqobatbardoshligini oshirishda eng muhim omil hisoblanadi. Auboin 
and Engemann (2013) fikriga ko‘ra, moliyalashtirish xalqaro savdo va eksport kredit agentliklarini rivojlantirishda 
muhim rol o‘ynaydi1.

Xalqaro hisob-kitoblar bankining ma’lumotlariga ko‘ra, savdoni moliyalashtirish bozorining hajmi har yili 12 
trln. AQSh dollarini tashkil etadi. Shu bilan birga, global savdoning taxminan uchdan bir qismi bir yoki bir nechta 
bank savdosini moliyalashtirish vositalari bilan ta’minlanadi, qolgan qismi esa firma ichidagi savdo kreditlari 
hisobidan moliyalashtiriladi.2

T A H L I L  V A  N A T I J A L A R
So‘nggi yillarda jahon savdosi o‘sishining pasayishi fonida rivojlangan va rivojlanayotgan mamlakatlarda 

ham savdoni moliyaviy qo‘llab-quvvatlashga ehtiyoj tobora ortib bormoqda. Xalqaro savdo palatasi 
ta’kidlaganidek: “Savdo, butun dunyo bo‘ylab, shubhasiz, savdoni moliyalashtirishga, shu jumladan moliya 
yoki xavfni kamaytirishga bog‘liqdir”. Eksportni rag‘batlantirish uchun moliyaviy vositalardan foydalanish 
imkoniyatlarini kengaytirish, aylanma mablag‘larni ishlab chiqarish va eksport sanoatini rivojlantirishga mablag‘ 
kiritish uchun o‘z mablag‘lari yetishmayotgan kichik va o‘rta korxonalar uchun juda muhimdir.

Mamlakatlarda savdoni moliyalashtirish bozorining rivojlanishi ularning eksport imkoniyatlarini kengaytiradi, 
iqtisodiy o‘sishni jadallashtirish va ish bilan bandlikni oshirish uchun zarur shart-sharoitlarni yaratadi. Osiyo 
Taraqqiyot Banki tomonidan 114 mamlakat tadbirkorlari o‘rtasida o‘tkazilgan so‘rov natijalariga ko‘ra, eksport 
va importni moliyalashtirishning 25 foizga ko‘payishi ishlab chiqarishni o‘rtacha 30 foizga, bandlikni 20 foizga 
va biznesni rivojlantirishga sarmoyalarni 19 foizga oshirishga imkon beradi. Osiyo Taraqqiyot Banki ekspertlari 
savdo moliyalashtirishdagi bo‘shliqni qoplash mamlakatlarda o‘sish va ish o‘rinlarini yaratish imkoniyatlarini 
oshiradi, degan xulosaga kelishdi.

O‘zbekiston eksportchilarining tashqi moliyalashtirishga bo‘lgan ehtiyojlari ham katta. Shu munosabat 
bilan eng yaxshi xorijiy tajribani o‘rganish va uni O‘zbekiston sharoitiga moslashtirish imkoniyatlarini ko‘rib 
chiqish asosida eksportni moliyaviy rag‘batlantirish vositalari samaradorligini oshirish masalalari dolzarb bo‘lib 
qolmoqda.

1	 Reis, Jose Guilherme. Trade competitiveness diagnostic toolkit / by Jose Guilherme Reis and Thomas Farole. The World Bank, 
Washington, DC, USA, 2012. P. 98. 

	 Manba:https://openknowledge.worldbank.org/bitstream/handle/10986/2248/673620PUB0EPI007869B009780821389379. 
pdf?sequence=1&isAllowed=y  

2	 Trade Finance and SMEs. Bridging the gaps in provision. World Trade Organization. P. 12-13. Manba: https://www.wto.org/english/
res_e/booksp_e/tradefinsme_e.pdf 

Yuqoridagilardan kelib chiqqan holda quyidagi takliflar ishlab chiqildi.
1-taklif. Eksportni rag‘batlantirish maqsadida soliq imtiyozlari berish.
Eksportni rag‘batlantirish vositasi sifatida soliq imtiyozlari ko‘plab mamlakatlarda faol qo‘llaniladi. Osiyo 

mamlakatlarida eksportni rag‘batlantirish asosan bojxona to‘lovlari va soliqlarni to‘lashdan ozod qilish, 
shuningdek, imtiyozli soliq rejimi o‘rnatilgan maxsus iqtisodiy zonalarni yaratish orqali amalga oshiriladi. 
Yevropa mamlakatlari eksportni rag‘batlantirishni soliq imtiyozlari berish orqali emas, balki asosan moliyaviy 
qo‘llab-quvvatlash orqali amalga oshiradilar. Eksportchilar uchun soliq imtiyozlari asosan maxsus iqtisodiy 
zonalar doirasida soliq va bojxona imtiyozlari hamda QQSdan qisman yoki to‘liq ozod qilish shaklida yaratiladi. 
Masalan, Lotin Amerikasida erkin savdo zonalari va maxsus iqtisodiy zonalarni yaratish amaliyoti ham keng 
tarqalgan bo‘lib, ular orqali eksport soliqlar, bojxona to‘lovlari va QQSdan ozod qilish orqali rag‘batlantiriladi.

Soliq imtiyozlariga quyidagilar kiradi:
•	 eksport tovarlarini ishlab chiqarishda foydalaniladigan asosiy vositalar, uskunalar yoki xomashyo 

hamda butlovchi qismlarni olib kirishda bojxona to‘lovlaridan ozod qilish;
•	 eksport bojlaridan ozod qilish;
•	 eksportdan tushadigan tushumga soliq solishning imtiyozli rejimi;
•	 valyuta tushumi hajmiga qarab daromad solig‘ini kamaytirish;
•	 eksport ko‘rsatkichlariga qarab ichki savdo uchun soliq imtiyozlari;
•	 qo‘shimcha bojxona to‘lovlarini qaytarish;
•	 import qilinadigan materiallar uchun to‘langan bojlar bo‘yicha soliq imtiyozlari;
•	 eksportda mahalliy tarkibiy qismlarni ishlatish uchun daromad solig‘i bo‘yicha imtiyozlar;
•	 eksport tarmoqlari uchun chet el xarajatlari va kapitalga qo‘shimcha to‘lovlarni kamaytirish;
•	 QQS bo‘yicha daromadlar yoki kreditlar uchun soliqni kamaytirish.3

2-taklif. Eksportni oshirishda tadbirkorlarga subsidiya va kompensatsiya berish amaliyotini joriy etish.
Mamlakatlarda qo‘llaniladigan moliyaviy eksportni rivojlantirish vositalariga bevosita va bilvosita 

subsidiyalar kiradi. Xususan, Amerika Qo‘shma Shtatlarida federal subsidiyalar grantlar, soliq imtiyozlari, 
kafolatlangan kreditlar va to‘g‘ridan-to‘g‘ri to‘lovlar shaklida bo‘ladi.

Yaponiyada sanoat, qishloq xo‘jaligi, baliqchilik va moliya sektori uchun 66 ta milliy va mahalliy subsidiya 
sxemalari mavjud. Subsidiyalarning aksariyati grantlar shaklida taqdim etiladi. Iqtisodiy faoliyatning ayrim 
turlarini rag‘batlantirish uchun foiz stavkalaridagi subsidiyalar va kreditlash yo‘llari orqali beriladi.

Koreya Respublikasida eksportchilarning marketing xarajatlarini kamaytirish uchun hukumat ayrim qishloq 
xo‘jaligi mahsulotlariga (meva, gul, sabzavot, kimchi, jenshen, chorvachilik, don va qayta ishlangan oziq-
ovqat, an’anaviy likyor) eksport subsidiyalarini taqdim etadi. Daromad solig‘i bo‘yicha imtiyozlar Erkin savdo 
zonalarida joylashgan xorijiy korxonalarga beriladi.

Xitoyning amaldagi soliq imtiyozlari ilg‘or texnologiyalar va eksportga yo‘naltirilgan korxonalar, shuningdek, 
kam daromad bilan ishlaydigan yoki mamlakatning iqtisodiy jihatdan nochor yoki chekka hududlarida joylashgan 
xorijiy sarmoyador korxonalar uchun mavjud. Chet ellik investorlarni strategik qiziqishning ayrim sohalariga jalb 
qilish maqsadida Xitoy atrof-muhitni muhofaza qilish, qishloq xo‘jaligini rivojlantirish, suv va energiyani tejash 
sohasidagi loyihalar uchun soliq imtiyozlarini taklif qilmoqda.

Rivojlangan va rivojlanayotgan mamlakatlarda qo‘llaniladigan eksport ishlab chiqarishni rag‘batlantirishning 
eng keng tarqalgan vositalaridan biri eksport mahsulotlarini ishlab chiqarishda foydalaniladigan mahsulotlar 
bo‘yicha import bojxona to‘lovlarini qaytarish yoki ulardan ozod qilishdir. Masalan, Amerika Qo‘shma Shtatlarida 
eksport qilinadigan yoki eksport tovarlarini ishlab chiqarishda foydalaniladigan tovarlar uchun import bojlarini 
qaytarish nazarda tutiladi. Pulni qaytarish bojxona bojlari, aksizlar va import uchun to‘lanadigan bojxona 
to‘lovlari hamda yuklarni tashish uchun to‘lovlar va bojxona omborida saqlash uchun soliqning 99 foizigacha 
bo‘lishi mumkin. Koreya Respublikasida eksport tovarlarini ishlab chiqarishda foydalaniladigan xomashyo 
bojxona to‘lovlaridan ozod qilingan va bojxona to‘lovlari sxemasi doirasida ularni qaytarish ko‘zda tutilgan. 
Koreya mahsulotlarini eksport qilishda ham QQSning nol stavkasi qo‘llaniladi.

Xitoy eksportini rag‘batlantirishning muhim mexanizmi barcha eksport qilinadigan tovarlar bo‘yicha QQSni 
qaytarishdir. QQSni qaytarish miqdori mahsulot turiga qarab farq qiladi, hozirgi vaqtda QQSni qaytarish 
stavkalari 17 foiz, 15 foiz, 13 foiz, 9 foiz, 5 foiz va 0 foizni tashkil etadi. Eksport qilinadigan tovarlarning 70 
foizidan ko‘prog‘iga QQSni qaytarish stavkalari 17 foiz va 15 foizga teng.

Masalan, 17 foizlik QQSni qaytarish stavkasi to‘qimachilik, mashinasozlik va transport uskunalariga, 15 
foizlik stavka oziq-ovqat mahsulotlari, poyabzal va bosh kiyimlar eksportiga taalluqlidir, mineral mahsulotlar 
va xomashyo eksportiga esa QQS qaytarilmaydi. Shunday qilib, QQSni qaytarish stavkalarining turli-tumanligi 
orqali Xitoy hukumati yuqori qo‘shimcha qiymatga ega tayyor mahsulotlar eksportini rag‘batlantiradi.

3	 Tax Incentives and Foreign Direct Investment. A Global Survey, UNITED NATIONS, New York and Geneva, 2000, r.17. Manba: 
https://unctad.org/system/files/official-document/iteipcmisc3_en.pdf 

Erkin iqtisodiy zonalar (EIZ) Hindistonda eksportni rag‘batlantirishda muhim rol o‘ynaydi. Hozirda 
Hindistonda 352 ta EIZ mavjud. EIZ hududida faoliyat yuritadigan korxonalar turli xil soliqlarni to‘lashdan, shu 
jumladan daromad solig‘i, savdo-aylanma solig‘i va xizmat solig‘ini to‘lashdan ozod etiladi. EIZ korxonalari 
o‘zlariga kerakli tovarlarni bojxona to‘lovlarini to‘lamasdan olib kirishlari mumkin. Hindistonning EIZ hududida 
faoliyat yuritadigan korxonalar asosan kimyoviy mahsulotlar, dori vositalari, kompyuter va dasturiy ta’minot 
hamda zargarlik buyumlarini eksport qilmoqda. Hindistondagi eksportga yo‘naltirilgan korxonalar, shuningdek, 
eksport tovarlarini ishlab chiqarish uchun zarur bo‘lgan asosiy vositalar, xomashyo va materiallarni sotib olishda 
bojxona bojlari va aksiz solig‘idan ozod qilingan. 

Turkiya eksportni tartibga solishda ikkita asosiy tartibga ega: ichki ishlov berish va tashqi ishlov berish. 
Ichki ishlov berish rejimiga binoan eksport tovarlarini ishlab chiqarishda foydalaniladigan chetdan keltiriladigan 
xomashyo va butlovchi qismlar bojxona to‘lovlari va boshqa soliqlardan ozod qilinadi. Tashqi ishlov berish 
tartibiga binoan, keyinchalik qayta ishlash operatsiyalarini bajarish uchun Turkiyaning bojxona hududidan 
erkin muomalada bo‘lib turgan tovarlarni vaqtincha olib chiqib ketishga imkon beriladi. Shu bilan birga, tovarlar 
import bojlaridan to‘liq yoki qisman ozod etilishi mumkin. Bojlar miqdori eksport qilinadigan va kelgusida qayta 
ishlab import qilinganda o‘rtadagi bojlar farqi asosida hisoblanadi. Turkiyadagi eksport tovarlari ham QQSdan 
ozod qilingan4.

Turkiyada nodavlat notijorat tashkilotlari yoki Savdo-sanoat palatasi, Turkiya tashqi iqtisodiy aloqalar 
kengashi va Turkiya eksportchilar assambleyasi kabi xususiy tashkilotlar eksportni rivojlantirishda muhim 
rol o‘ynaydi. Xususan, Turkiya eksport qiluvchilar assambleyasi 60 ga yaqin eksportchilar birlashmalari yoki 
uyushmalarini birlashtiradi. Assambleyaning asosiy vazifasi eksportni rivojlantirish masalalarida davlat va 
xususiy tashkilotlar o‘rtasida muvofiqlashtirishni ta’minlashdir. Assambleya 71 mingdan ortiq eksport qiluvchi 
firmalar va ularning kasaba uyushmalariga turli xil xizmatlarni taqdim etadi.

Turkiyada eksportchilarni qo‘llab-quvvatlash bo‘yicha bir qator hukumat dasturlari mavjud, jumladan 
qishloq xo‘jaligi mahsulotlari eksportini moliyalashtirish, eksport qiluvchilarning brendi va reklamasini targ‘ib 
qilish, texnik konsalting xizmatlarini ko‘rsatish uchun davlat yordami va boshqalar. Bundan tashqari, turk 
kompaniyalariga chet elda o‘z faoliyatini rivojlantirish uchun qo‘shimcha imtiyozlar beriladi.

Bundan tashqari, Turkiya 2004-yildan buyon milliy TURQUALITY brendlash dasturini amalga oshirib 
kelmoqda.5 Uning asosiy vazifasi kompaniyalarni o‘z brendini yaratishda qo‘llab-quvvatlash, chet elda “promo” 
tadbirlarini o‘tkazish va chet elda turk brendlarini qo‘llab-quvvatlashdir. Dastur doirasida davlat patentlarni 
olish, “promo” tadbirlarini o‘tkazish, ofis va boshqa binolarni ijaraga olish hamda sertifikatlashtirish uchun 
kompaniyalarning chet el xarajatlarining 50 foizini to‘laydi va maslahat xarajatlari hamda xodimlarni yollash 
xarajatlarining bir qismini qoplaydi.

Shuningdek, Turkiya eksport strategiyasiga ko‘ra, hukumat bir qator tadbirlarni amalga oshirishni 
ko‘zlamoqda, jumladan:

•	 sanoatdagi tarkibiy o‘zgarishlar: yuqori QQSga ega bo‘lgan va yuqori texnologiyali mahsulotlar ishlab 
chiqarishni rivojlantirish;

•	 sohalarning eksport salohiyatini oshirish maqsadida ilmiy-tadqiqot loyihalarini amalga oshirish va 
xalqaro raqobatbardoshlikni oshirish;

•	 eksportchilarning xalqaro ko‘rgazmalarda ishtirok etishiga ko‘maklashish;
•	 eksport tarkibi va geografiyasini diversifikatsiya qilish;
•	 savdo faoliyatini bozorlarga maqsadli yo‘naltirish;
•	 kichik va o‘rta biznes bilan shug‘ullanuvchi tadbirkorlarning eksport salohiyatini oshirish;
•	 global turk markalari sonini ko‘paytirish;
•	 Istanbulni xalqaro moda, yarmarkalar va savdo markaziga aylantirish;
•	 eksport uchun muhim resurslar bilan ta’minlanish;
•	 xalqaro bozorlarda raqobatbardoshlikni oshirish uchun tarmoq klasterlarini yaratish;
•	 logistika mexanizmlarini takomillashtirish;
•	 eksportni moliyalashtirishning yangi vositalarini ishlab chiqish.6

Eksportni moliyaviy qo‘llab-quvvatlash xalqaro savdoni rivojlantirishda muhim rol o‘ynaydi. JST 
ekspertlarining ta’kidlashicha, global savdoning 80% dan ortig‘i savdoni moliyalashtirish yoki kredit sug‘urtasi 
vositalari bilan ta’minlanadi.7 Eksportni kredit va kafolatli qo‘llab-quvvatlash choralari, ayniqsa eksport qiluvchi 
yetakchi mamlakatlarda — AQSh, Germaniya, Yaponiya, Fransiya, Buyuk Britaniya va Koreya Respublikasida 
faol qo‘llaniladi.

4	 Trade.gov.tr. 2021. Republic of Turkey - Ministry of Trade. [online] Manba: https://www.trade.gov.tr/legislation/export 
5	 Trade.gov.tr. 2021. Republic of Turkey - Ministry of Trade. [online] Manba: https://www.trade.gov.tr/turquality/turquality 
6	 Trade.gov.tr. 2021. [online] Manba: https://www.trade.gov.tr/data/5b90d2eb13b8760beca887fd/2023%20EXPORT%20STRATEGY.

pdf 
7	 Trade Finance and SMEs. Bridging the gaps in provision. World Trade Organization. P. 5. [online] Manba: https://www.wto.org/

english/res_e/booksp_e/tradefinsme_e.pdf 

1960-yillardan boshlab Iqtisodiy hamkorlik va taraqqiyot tashkiloti eksportni moliyaviy qo‘llab-quvvatlash 
shartlari bo‘yicha mamlakatlar o‘rtasida sog‘lom raqobatni yaratish uchun hujjatlarni ishlab chiqa boshladi. 
Rasmiy qo‘llab-quvvatlash uchun teng sharoitlarni yaratish maqsadida IHTTning bir qator a’zolari (Avstraliya, 
Kanada, Yevropa Ittifoqi, Yaponiya, Janubiy Koreya, Yangi Zelandiya, Norvegiya, Shveytsariya va boshqalar) 
1978-yilda “rasmiy qo‘llab-quvvatlanadigan eksport kreditlari to‘g‘risida” shartnoma tuzdilar, eksport kreditlarini 
berish shartlariga cheklovlar qo‘ydilar. Natijada eksport qiluvchilar o‘rtasidagi raqobat moliyalashtirishning 
qulay shartlariga emas, balki eksport qilinadigan tovarlar va xizmatlarning sifati hamda narxiga asoslanadigan 
bo‘ldi. Xususan, hozirda amalda bo‘lgan shartnomada: “Eksportni kreditlash siyosati ochiq raqobat va erkin 
bozor kuchlariga asoslangan bo‘lishi kerak”, deyilgan.8

IHTT shartnomasi ko‘proq “janoblarcha” kelishuv bo‘lib, u IHTT a’zolari rasmiy qo‘llab-quvvatlanadigan 
eksport kreditlarini taqdim etishlari kerak bo‘lgan eng qulay shartlar va talablarni tavsiflaydi. Shartnoma 
shartlariga rioya qilish qonuniy kuchga ega bo‘lmasa-da, IHTT mamlakatlaridagi moliya institutlari ularni 
“o‘yin qoidalari” deb bilishadi va o‘rta hamda uzoq muddatli kreditlar berishda ularga amal qilishadi. Shu bilan 
birga, IHTT shartnomasi bilan tartibga solinadigan moliyaviy operatsiyalarning eksportchilarga ko‘rsatiladigan 
moliyaviy ko‘makning umumiy hajmidagi ulushi so‘nggi yillarda kamayib bormoqda. Misol uchun, eksport 
biznesini kengaytirish uchun kreditlar va sug‘urta berish, eksport qiluvchilar uchun ta’minot zanjirlarini 
moliyalashtirishni keltirib o‘tish mumkin.9

IHTT tasnifiga ko‘ra, eksportni davlat tomonidan qo‘llab-quvvatlash quyidagi shakllarda amalga oshirilishi 
mumkin:

1.	 Eksport bo‘yicha kredit kafolatlari yoki sug‘urta;
2.	 Rasmiy moliyaviy ko‘mak:
• to‘g‘ridan-to‘g‘ri qarz berish, moliyalashtirish va qayta moliyalashtirish;
• foiz stavkasining bir qismini moliyalashtirish;
• yuqoridagi ikki usulning kombinatsiyasi.
Qisqa muddatli eksportni moliyaviy qo‘llab-quvvatlash vositalari (1 yilgacha bo‘lgan muddat) asosan 

xaridor tomonidan nisbatan tez sotilishi mumkin bo‘lgan tovarlarga (yarim tayyor mahsulotlar, qishloq xo‘jaligi 
mahsulotlari, xomashyo) qismlarga bo‘lib to‘lash uchun taqdim etiladi hamda uzoq muddatli moliyaviy vositalar 
(1 yildan ortiq muddatga) uch yildan ortiq muddatga ega bo‘lgan tayyor mahsulotlar va investitsiya mollarini 
yetkazib berishni moliyalashtirish uchun ishlatiladi.

Chet mamlakatlarda eksportni rasmiy moliyaviy qo‘llab-quvvatlash ixtisoslashtirilgan davlat moliya 
institutlari — Eksport kredit agentliklari (EKA) va Eksimbanklar orqali amalga oshiriladi.

XVF tomonidan belgilab qo‘yilganidek, EKAlar yangi ishbilarmonlik imkoniyatlarini izlayotgan 
korporatsiyalarga hukumat tomonidan kreditlar, kafolatlar va sug‘urta beradigan agentlikdir. EKAlar rivojlangan 
hamda rivojlanayotgan mamlakatlarda yangi korporativ moliyalashtirish sxemalari uchun juda xavfli deb 
hisoblanadi.

Inqirozdan keyingi davrda moliya bozorlarida kuzatilgan beqarorlik sharoitida eksportni uzoq muddatli 
moliyalashtirishda banklarning roli birmuncha susayadi. Natijada, eksport operatsiyalarini moliyalashtirishda 
EKAlarning roli eksport qiluvchilarga to‘g‘ridan-to‘g‘ri kredit berish yoki sug‘urta qilish hamda tijorat banklarining 
uzoq muddatli kreditlarini kafolatlash orqali ortadi.

3-taklif. EKA faoliyati orqali eksportni davlat tomonidan moliyalashtirish.
Birinchi EKA 1915-yilda Buyuk Britaniyada tashkil etilgan. Keyinchalik bunday moliya institutlari rivojlangan 

va rivojlanayotgan mamlakatlarda keng tarqaldi. Garchi har bir EKA o‘z faoliyati, vazifalari, boshqaruvi 
va funksiyalarini tashkil etishda o‘ziga xos xususiyatga ega bo‘lsa-da, ularning barchasi to‘g‘ridan-to‘g‘ri 
moliyalashtirish, investitsiyalar, sug‘urtalashning turli shakllari va boshqa moliyaviy vositalar orqali davlat 
tomonidan qo‘llab-quvvatlashni amalga oshiradi.

Hozirgi vaqtda mamlakatlarda faoliyat yuritayotgan EKAlar moliyaviy operatsiyalar doirasini sezilarli 
darajada kengaytirdi va tashqi savdoni moliyalashtirish bilan bevosita bog‘liq bo‘lmagan vositalarni ham o‘z 
ichiga oladi. Xususan, bularga eksport qiluvchi korxonalarning aylanma mablag‘larini to‘ldirish uchun kreditlar 
va sug‘urta, eksport qiluvchilarning ishlab chiqarishlarini kengaytirish uchun kreditlar, eksport qiluvchilarning 
yetkazib berish zanjirlarini sug‘urtalash kiradi. Bundan tashqari, kichik biznes va tashqi iqtisodiy faoliyatning 
yangi ishtirokchilari uchun qo‘shimcha moliyaviy bo‘lmagan xizmatlar, shu jumladan konsultatsiyalar, bozor 
tadqiqotlari, sheriklar izlash, tashqi bozorlarda biznesni rejalashtirish va rivojlantirish xizmatlari ko‘rsatiladi.

Ko‘pgina hukumatlar eksport kreditlarini eksportni rivojlantirish orqali iqtisodiy o‘sishni rag‘batlantirishning 
muhim siyosiy vositasi deb bilishadi va banklar hamda moliya institutlariga davlat kafolatlari va sug‘urtalarini 

8	 OECD Arrangement on Officially Supported Export Credits. 1 February 2017. [online] Manba: http://www.oecd.org/officialdocuments/
publicdisplaydocumentpdf/?doclanguage=en&cote=tad/pg(2017)1 

9	 Report to the U.S. Congress on Global Export Credit Competition. Export-Import Bank of the United States, June 2016. P. 8. [online] 
Manba: https://www.exim.gov/sites/default/files/reports/2015EXIMCompetitiveReportFINAL-v3.3.pdf 

taqdim etish orqali kredit olish imkoniyatlarini kengaytirish ustida ishlamoqdalar. So‘nggi yillarda mamlakatlarda 
kreditni qo‘llab-quvvatlash hajmining pasayishiga qaramay, EKA respondentlarining 94 foizi kelajakda eksportni 
kreditlash ko‘lami o‘sishini kutmoqdalar va respondentlarning yarmidan ko‘pi eksport kreditlarining o‘sishi 
kamida 10 foizga oshishini ta’kidlashmoqda.10

Mamlakatda eksportdan keyingi moliyalashtirishning samarali mexanizmini yaratish va qo‘llab-quvvatlash 
korxonalarning eksport faoliyatini rivojlantirishning muhim omili hisoblanadi. Tashqi bozorlarda muvaffaqiyat 
qozonish va raqobatda g‘olib bo‘lish uchun eksportchilar o‘zlarining potensial xaridorlariga qulay shartnoma 
shartlarini, shu jumladan import qilinadigan tovarlarga tegishli to‘lov shakllarini taklif qilishlari shart. Eksport-
import operatsiyalari uchun to‘lovlarning eng keng tarqalgan shakllari oldindan to‘lash, akkreditiv, inkasso va 
ochiq hisob-kitob qilish hisoblanadi. Oldindan to‘lash eksportchi uchun qulay, ammo importyor uchun eng xavfli 
hisoblanadi. Akkreditiv tranzaksiya xarajatlari nuqtayi nazaridan qimmatga tushadigan mexanizm bo‘lib, inkasso 
jo‘natilgan tovarlar uchun to‘lovni kafolatlamaydi. Ochiq hisobvaraqdan foydalanilganda esa import qiluvchi 
uchun hisob-kitoblarning eng jozibali shakli yuzaga keladi, biroq turli xil xatarlarning oldini olish vositalaridan 
foydalanish, masalan, davlat kafolatlari va eksport kreditlarini sug‘urtalash, eksport qiluvchilar uchun to‘lovlarni 
to‘lamaslik xavfini minimallashtiradi.

Mamlakatlarda keng qo‘llaniladigan savdo moliyalashtirishning muhim vositasi xalqaro faktoring bo‘lib, 
u tovar va xizmatlarni yetkazib berishni kechiktirilgan to‘lov asosida moliyalashtiradi. Shveytsariya, Buyuk 
Britaniya, Fransiya, Italiya, Germaniya va AQSh kabi bozor iqtisodiyoti rivojlangan mamlakatlarda faktoring 
xizmatlari o‘sish sur’atlari bo‘yicha moliya sanoatining jadal rivojlanayotgan tarmoqlari orasida yetakchi 
o‘rinni egallaydi. Xalqaro savdo palatasi ma’lumotlariga ko‘ra, 2024-yilda xalqaro faktoringning global hajmi 
530 milliard yevroni tashkil etgan bo‘lib, uning 65 foizi Yevropaga, 24 foizi Osiyoga, 8 foizi Amerikaga, 1 foizi 
Afrikaga va 2 foizi Avstraliyaga to‘g‘ri keladi.11

X U L O S A  V A  T A K L I F L A R
Xorijiy mamlakatlar tashqi savdoni rag‘batlantirishda u yoki bu usullarni qo‘llagan holda tadbirkorlarga 

ko‘maklashadi. Qaysi usullarni qo‘llashni esa mamlakat o‘z ichki imkoniyatlari va milliy iqtisodiyotning holatidan 
kelib chiqqan holda belgilashga harakat qiladi.

O‘zbekiston ham keyingi yillarda ko‘p vektorli ochiq iqtisodiyot olib bormoqda va bu orqali tashqi savdo 
siyosatida o‘zining raqobatbardoshligini yaxshilashga katta e’tibor qaratmoqda. Chunki keyingi yillarda jahon 
savdo tizimi shiddat bilan o‘zgarib bormoqda. Xomashyo eksportining jahon bozori birjalaridagi narxlarga 
bog‘liqligining ortib borishi mamlakatlar oldiga qo‘shilgan qiymatli tayyor mahsulotlar eksportini amalga oshirish 
muhim ekanligini yana bir bor isbotlamoqda.

